
Nunatsinni oqaatsit atorneqartut tuluttullu oqaatsit annerusumik atorneqaleriartortut 

pillugit ilinniartitaanikkut pisortallu allattoqarfiini qanoq tulluarsaasinnaanersugut 

Inatsisartunut apeqquteqaat aallaavigalugu oqallisissiassatut siunnersuut. 

(Inatsisartuni ilaasortaq Aqqalu C. Jerimiassen, Atassut) 

 

Akissuteqaat 

 

Siullermeerneqarnera 

Naalakkersuisut oqallisissiassatut siunnersuut, Kalaallit Nunaanni meeqqat inuusuttullu 

akornanni tuluit oqaasiisa annertunerujartuinnartumik sunniuteqariartortut pingaaruteqartumik 

oqallisigineqarnissaanik imaqartoq, qujassutigaat. Naalakkersuisut akueraat 

nunarsuarmiooqataajartornerup teknologiimilu ineriartornerup, taakkununnga ilanngullugit 

inooqatigiinni attaveqaatit pinnguaatillu online-iusut, tuluit oqaasii inuusuttut amerlasuut 

ulluinnarni inuuneranni pingaaruteqartumik akuulersimanerat. 

 

Qitiusumik allattoqarfimmi oqaatsit pillugit politikki Inatsisartut oqaatsit pillugit 

politikkiannik aallaaveqarpoq, tassani aalajangiunneqarmat Kalaallit Nunaanni kalaallit 

oqaasii pisortatigoortumik oqaasiusut, taamaattumillu pisortat suliaanni tamani atorneqarlutik. 

Taamaattorli qallunaat oqaasii aamma atorneqarsinnaapput, tassuunakkullu pisortat 

suliffeqarfiini arlariinnik oqaaseqarneq ikorfartorneqarpoq. Qitiusumik allaffeqarfimmi 

kalaallit qallunaallu oqaasii sulinermi oqaatsitut atorneqarput, tamatumalu periataarsinnaaneq 

sulisullu oqaatsinik pisariaqartitaat qulakkeerpaa. 

 

Naalakkersuisut arlariinnik oqaaseqarneq nukittoqutitut isigivaat, ajornartorsiutitut isiginagu. 

Taamatut oqaatsinik isiginninneq pisortat suliffeqarfiinut ilinniartitaanermullu 

pingaaruteqarluinnartuuvoq. Meeqqat atuarfianni atuartut ilitsoqqussaralugu oqaatsiminnik 

ilikkagaqarluartuusimanissaat pingaaruteqartuuvoq, kulturikkut oqaatsitigullu 

kinaassusaannut pingaaruteqartuummat. Tamatumunnga peqatigitillugu inuiaqatigiinni 

nunarsuarmiooqataasuni ingerlalluassagaanni siunissamilu ilinniarnikkut 

inuussutissarsiutitigullu piumasaqaatit naammassiumallugit atuartut oqaatsini arlaqartuni 

piginnaasaqarfeqalernissaat pingaartuuvoq. 

 

Atuarfik pillugu Inatsisartut inatsisaat pillugu Namminersorlutik Oqartussat nalunaarutaata 

27. april 2023-imeersup § 9-ani kalaallit qallunaallu oqaasii atuartitsinermi oqaasiusut 

takuneqarsinnaavoq. Atuartut oqaatsinik ilikkartinniarneqarnerannut ilaatillugu tuluit oqaasii 

aammattaaq atuartitsinermi atorneqarsinnaapput. Taamaattumik inatsisitigut 

piumasaqaataavoq atuartitsinermi oqaatsit ataatsimit amerlanerit atorneqassasut. 

 

Danskit tuluillu oqaasiinik allamiut oqaasiisut siullertut toqqaaneq eqqarsaatigalugu 

Naalakkersuisunit toqqarneqarsimasut immikkut ilisimasallit, nalunaarusiaminni 2018-

imeersumi ersarissumik naliliipput tuluit oqaasiisa allamiut oqaasiisut siullertut 

atulersinneqarnissaat maannakkut tunngavissaqanngitsoq. Ilinniartitsisut ilinniartitsinermi, 

ilinniartitsissutinik ilikkagaqartarnermi oqaatsitigullu eqqortunik piginnaasallit amigaataapput 

atortullu amigaatigineqarlutik. Tuluit oqaasii allamiut oqaasiisut siullertut 

atuutsilersinneqassappata ilinniartitsisut pikkorissarneqartariaqassapput, 

piginnaanngorsaqqittariaqassapput aammalu piginnaasaannik qaffassaaneq nukinginnarlunilu 

pisariaqavissaaq. 

 

Tuluit oqaasii atuartut siunissami ilinniarnissaannut inuussutissarsiutitigullu 

ineriartornissaannut aamma pingaaruteqarluinnartuupput. Nunarsuarmiooqataajartornermi 

annertusigaluttuinnartumi tuluit oqaasiinik piginnaasaqarnissaq pingaaruteqartuuvoq, 

pingaartumik inuussutissarsiornerup, teknologiip ilisimatusarnerullu iluini. Taamaattumik 

tuluit oqaasiini atuartitsinerup nukittorsarneqarnissaa pisariaqartinneqarpoq, tamatumunngalu 

peqatigitillugu kalaallit qallunaallu oqaasiinik annertuumik pingaartitsineq attanneqassalluni. 

Naalakkersuisut oqimaaqatigiissaarisumik oqaatsinik ilinniarneq, ilinniartitaanerup iluani 

oqaatsinik pingasunik imaqartoq, suli sulissutiginiarpaat. 

 

Naalakkersuisut oqallisissiami unamminartut periarfissallu taakkartorneqartut akuerivaat. 

Nunarsuatsinni nunarsuarmiooqataaneq, meeqqat, inuusuttut inersimasullu ulluinnarminni 

oqaatsinik arlaqartunik annertusigaluttuinnartumik naapitsiffigisartagaat, aallaavigalugu 

Kalaallit Nunaanni oqaatsitigut ineriartorneq isigisariaqarpoq. 

 

Naalakkersuisut oqaaseqaatit taakkua oqaaseqaatigalugit inimi matumani pissanganartumik  

angusaqarfiusumillu oqalliseqatigiinnissaq qilanaaraat. 


